José Fernando Ibiltzieta Olleta jaunak galdera egin du gune publikoetan erretzea debekatzeari buruzko 42/2010 Legearen gainean.

Legebiltzarreko Erregelamenduko 114.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2012ko martxoaren 9ko 24. Nafarroako Parlamentuko Aldizkari Ofizialean.

Iruñean, 2012ko martxoaren 16an

Lehendakaria: Alberto Catalán Higueras

ERANTZUNA

Bildu-Nafarroa parlamentu-taldeko foru parlamentari Fernando Ibiltzieta Olleta jaunak tabakismoaren aurkako osasun-neurriei buruzko eta tabakoaren produktuen salmenta, hornidura, kontsumoa eta publizitatea arautzen dituen 28/2005 Legearen aplikazioari buruz (2011ko urtarrilaren 1ean indarrean jarri zena eta abenduaren 30eko 42/2010 Legeak aldatzen duena) idatziz erantzuteko egindako galderari dagokionez (8-12/PES-00035), hau erantzun du Nafarroako Gobernuko Osasuneko kontseilariak:

1.- “Nafarroako Gobernuak ba al du Foru Dekretu bat osatzeko eta onartzeko asmorik?”

Nafarroako Gobernuaren iritziz, 28/2005 Legeak eta gerora 42/2010 Legearen bidez egindako haren aldaketak gure Foru Erkidegoan tabakoaren produktuen salmenta-, hornidura-, kontsumo- eta publizitate-baldintzak arautzeko eta tabakoa uzteko eta epe ertain zein luzean ohitura hori errotik desagerrarazten saiatzeko behar besteko arau multzoa osatzen dute.

Tabakismoari aurre egiteko osasun-neurrien antolamendua eta tabakoaren produktuen salmentaren, horniduraren, kontsumoaren eta publizitatearen ikuskaritza zein kontrolerako neurrien antolamendua, hain zuzen, abuztuaren 24ko 134/2011 Foru Dekretuak, Osasun Departamentuaren egitura organikoa ezartzen duenak, arautu du, eta zehazki, funtzio horiek egozten dizkio Nafarroako Osasun Publikoko Institutuari.

Beraz, ez da beharrezkotzat jotzen lehendik daudenei gehitzeko moduko bestelako araudirik ezartzea.

2.- “Noizko egonen litzateke prest aipatutako Foru Dekretua?”

Galdera honi dagokion erantzuna aurreko erantzunean ageri da.

3.- “Gauza jakina da ostalaritzan eta gastronomia-elkarteetan 42/2010 Legea aplikatzeko zailtasunak izan direla. Horren adibide dugu gastronomia-elkarte guztietan zer egin behar duten jakin gabe dabiltzala oraindik ere. Nafarroako Gobernuaren iritziz, 42/2010 Legea kontuan izanda, erre al daiteke gastronomia-elkarteetan?

Herritarrek 42/2010 Legea hauteman, onartu eta bete duten moduari buruz Nafarroako Gobernuak egiten duen balioespen orokorra oso positiboa da, arlo guztietan. Halaxe berresten dute, hain justu, hainbat kontsumitzaile-erakunde eta -elkartek, osasun publikoko hainbat erakunde eta elkartek eta tabakismoaren prebentzioarekin lotutako hainbat erakunde eta elkartek gauzatutako azterlan, txosten eta inkesta ugarik. Ostalaritzaren alorrean modu orokorrean betetzen da legea, eta baiezta liteke, salbuespen gutxi batzuk alde batera utzita, bezeroak dagoeneko ohitu direla ostalaritza-guneetan ez erretzera.

Galderan aipatutako bigarren puntuari dagokionean, Nafarroako Gobernuaren aburuz, 42/2010 Legeak espresuki debekatzen du gastronomia-elkarteetan erretzea.

Debeku hori, zehazki, Lege horretako 2. artikuluko e) atalean irakur daiteke; izan ere, erabilera publikoko espazioak definitzen dira bertan, esanez, jendea oro har sartzeko moduko tokiak direla edo taldean erabiltzeko tokiak, publikoak zein pribatuak izan. 42/2010 Legean ez dago inolako salbuespenik gizarte-egoitzetako espazio itxietan edo ezein elkarte publiko zein pribatuk erabilitako lokaletan erretzea debekatzearekin lotuta, erretzaileen elkarte pribatuak salbu.

Ondorioz, bestelako elkarteek ez daukate toki itxietan erretzeko baimenik. Xedapen honek era guztietako elkarteak hartzen ditu aintzat, baita kirol-lagunarteen, gastronomia-elkarteen, kultura-elkarteen, jai-batzordeen eta bestelako zeinahi ekimenetarako taldeen egoitzak edo lokalak ere.  Aipatutako elkarteen lokaletan bestelako zeinahi jarduera gauzatuz gero ere (esate baterako, ospakizun partikularrak), ezinbestean bete beharko da legea; beraz, ekintza horietan ere ezinen da erre espazio itxietan.

4.- “Nafarroako Gobernua 42/2010 Legearen zein puntutan oinarritzen da erre daitekeen ala ez esateko?”

Aurreko galderaren erantzunari gehitu beharko genioke Lege honen 2. artikuluko e) atalean erabilera publikoko espaziotzat jotzen direnez gastronomia-elkarteak, 7. artikuluko honako paragrafo hauek aplikatu behar zaizkiela:

i) Aisialdi- eta astialdi-guneak, aire libreko espazioetan izan ezik.

l) Elikagaiak landu, eraldatu, prestatu, dastatu edo saltzen diren gune edo saltokiak.

s) Lege honek araututa, beste arauren batek xedatuta edo titularrak hala erabakita erretzea debekatuta dagoen beste zeinahi toki. (Elkarte askotan, bazkide-biltzarrean libreki erabakita, elkartearen lokalak kerik gabeko gune izendatzea erabaki dute).

x) Erabilera publikoko edo taldean erabiltzeko gainerako espazio itxi guztiak.

5.- “Demagun gastronomia-elkarteetan ezin dela erre. Zer erakundek eginen dute ikuskaritza-lana legea betetzen den ala ez jakiteko?”

Arestian aipatu dugun moduan, 134/2011 Foru Dekretuak Osasun Publikorako Institutuari eta haren ikuskaritza-zerbitzuei egozten die 42/2010 Legea betetzen ote den jakiteko egin beharreko ikuskaritza- eta kontrol-lana.

Bestalde, Nafarroako Gobernuaren 2006ko urtarrilaren 30eko Akordioak, Nafarroan abenduaren 26ko 28/2005 Legea (tabakismoari aurre egiteko osasun-neurriei buruzkoa eta tabakoaren produktuen salmenta, hornidura, kontsumoa eta publizitatea arautzen duena) aplikatzeari buruzko Argibideak onartzen dituenak, agintzen du Nafarroako Foru Komunitatearen Administrazioak eta haren Erakunde Autonomoek esku hartu behar dutela berorren kontrol-, zaintza- eta ikuskaritza-lanetan.

Akordio horrek, hain zuzen, Nafarroako Foru Komunitatearen Administrazioaren eta haren Erakunde Autonomoen arloko kontrol-, zaintza- eta ikuskaritza-lanak Osasun Publikoko Ikuskariei egozten dizkie, eta eskumenen arabera dagozkien arloetan, Kontsumo Ikuskariei eta hainbat poliziakide zein segurtasun-indarri; betiere, araudi espezifikoarekin bat eginda Lan eta Gizarte Segurantzaren arloko Ikuskariei dagozkienei kalterik eragin gabe.

Nafarroako Gobernuaren web-orriak eta zehazki Osasun Publikorako Institutuarenak aukera ematen diete herritarrei 42/2010 Legeari buruzko informazioa eskuratzeko. Hala, galdetegi elektroniko bat dago, Lege horren xedapenak urratzeagatiko salaketak modu errazean aurkeztu ahal izateko. Ondorioz, araua betetzearen gaineko kontrola gauzatzeko zeregina duten erakundeek ikertu eta izapidetuko dituzte salaketa guztiak.

6.- “Legea bete ezean, zein lirateke zehapenik arinena eta gogorrena? Non daude xedatuta? Zertan oinarritzen dira zehapen horiek?”

42/2010 Legea ez betetzeagatiko arau-hauste eta zehapenen erregimenak Lege horren V. kapituluan daude xedatuta.

20. artikuluko 1. atalak (Legearen Zehapenak) dioenaren arabera, arau-hauste arinei 30etik 600 eurora arteko isuna jarriko zaie. Salbuespena izanen da debekatutako tokietan erretzeari dagokiona, 19.2.a) artikuluan aurreikusitakoa, eta arau-haustea modu bakanean gertatu bada, 30 eurora arteko isuna izanen du zigor.

Zehapenik larrienek, berriz, 10.001 euro eta 600.000 euro bitarteko isunak izanen dituzte.

Zehapen guztiak honako irizpide hauen araberakoak izanen dira:

Ezartzen den zehapenaren zenbatekoa, adierazitako mugen barnean, hainbat ezaugarriren arabera mailakatuko da: osasunari begira daukan arriskua, arau-hauslearen ahalmen ekonomikoa, arau-hausteak gizartean izanen dituen ondorioak, zigortutako jokamoldeak arau-hausleari ekarri dion mozkina eta Legeari begira aldez aurretik arau-hauste bat edo gehiago eginda izatea.

Kategoria bakoitzaren barnean, zehapenak hiru mailatan bereizten dira: txikiena, erdikoa eta handiena. Maila handienean egonen dira kaltetuak edo subjektu pasiboak adingabeak direnean jarritako zehapenak eta araua hausteko jokamoldea ohikotasunez eta etengabe gauzatzen denean jarritakoak, non eta ohikotasuna edo etengabekotasuna arau-hauste motaren baitakoak ez diren.

Maila txikienekoak izanen dira, bestalde, adingabe batek gauzatutakoei jarritako zehapenak, 21.8 artikuluan xedatutakoari kalterik eragin gabe.

Nolanahi ere, isunaren zenbatekoa arau-haustea egiteagatik lortutako mozkina baino gutxiago denean, zehapena handitu ahal izanen da, arau-hausleak ateratako mozkinaren zenbatekoa bikoizteraino, gehienez ere.

Gertakari bakar batek edo egin ezak bi arau-hauste edo gehiago eraginen balitu (Lege honetan edo beste batzuetan sailkatutakoak), zehapen handiena dakarrena hartuko da aintzat, soil-soilik.

Administrazioaren iritziz, arau-hausteak hutsegite edo delitutzat har daitezkeenean, administrazio-organoak Ministerio Fiskalari igorriko dio kasua eta zehapen-prozedurarekin aurrera egiteari uko eginen dio, harik eta agintari judizialek iritzia azaldu arte. Zehapen penala izanez gero, administrazio-zehapena jartzerik ez da izanen.

Hori guztia jakinarazten dizut Nafarroako Parlamentuko Erregelamenduaren 192. artikulua betez.

